
АГЕНЦИЈА ЗА ЗАШТИТА НА ЛИЧНИТЕ ПОДАТОЦИ
Врз основа на член 63 од Законот за заштита на личните податоци („Службен весник на 

Република Северна Македонија“ бр.42/20 и 294/21), директорот на Агенцијата за заштита 
на личните податоци, донесе

ОДЛУКА ЗА УТВРДУВАЊЕ НА МЕТОДОЛОГИЈА ЗА ХАРМОНИЗАЦИЈА НА 
СЕКТОРСКАТА ЛЕГИСЛАТИВА

Член 1
(1) Со оваа одлука се утврдува Методологијата за хармонизација на секторската 

легислатива според одредбите од членот 10 став (3) од Законот за заштита на личните 
податоци, а кои се однесуваат на законите и другите прописи со кои се уредува 
собирањето, обработката, чувањето, користењето и доставувањето на лични податоци. 

(2) Методологијата за хармонизација на секторската легислатива е составен дел на оваа 
одлука. 

Член 2
Оваа одлука влегува во сила наредниот ден од денот на објавувањето во „Службен 

весник на Република Северна Македонија“.

Бр. 01-208/1
16 февруари 2022 година Директор,

Скопје Imer Aliu, с.р.

Методологија за хармонизација на секторската 
легислатива

1. Вовед
Методологијата за хармонизација на секторската легислатива содржи насоки за 

практична примена на членот 10 став (3) од Законот за заштита на личните податоци 
(„Службен весник на Република Северна Македонија“ бр.42/20 и 294/21). Овие насоки го 
регулираат постапувањето на министерствата во процесите за хармонизација на 
секторската легислатива при што е опфатен процесот за проверка на постојните закони, 
како и процесот на спроведување на Проценка на влијанието на законите од аспект на 
заштитата на личните податоци, а кои се усогласени со позитивните искуства од 
практиката во Европската Унија и нејзините земји - членки, како и нејзиното 
законодавство.

Во тие рамки, се опфатени и процесите на претходна консултација со Агенцијата за 
заштита на личните податоци (Агенција) од страна на органите на државната власт и 
државните органи за време на изработување на предлог закони кои треба да се донесат од 
страна на Собранието на Република Северна Македонија, или на подзаконски акти кои се 
донесуваат врз основа на тие закони, а кои се однесуваат на обработката на личните 
податоци според одредбите од членот 40 став (4) од Законот за заштита на личните 
податоци.

Процесот на хармонизација на секторската легислатива со цел да се уреди собирањето, 
обработката и чувањето на личните податоци е особено важен во контекст на процесот за 
усогласување на законодавството на Република Северна Македонија со законодавството 

на Европската Унија, а при спроведување на анализа на прописите на Европската Унија и 
нивно соодветно транспонирање во нашето законодавство. При тој процес, Проценката на 
влијанието на законите од аспект на заштитата на личните податоци може да се користи и 
како алатка за утврдување на операциите на обработка на личните податоци кои ќе бидат 
креирани во правниот систем на Република Северна Македонија со спроведување на 
транспонираниот пропис од Европската Унија. 

1.1. Цел на Методологијата

Целта на оваа методологија е да ги дефинира:

- чекорите при процесот на проверка на постојните закони од аспект на обработката на 
личните податоци и очекуваните резултати од тој процес;

- насоките при спроведување на Проценка на влијанието на законите од аспект на 
заштитата на личните податоци;

- критериумите за примена на ограничувањата според одредбите од членот 27 од 
Законот за заштита на личните податоци и

- процесите за претходна консултација со Агенцијата според одредбите од членот 40 
став (4) од Законот за заштита на личните податоци.

 
1.2. Опфат на Методологијата

Со проверка на постојните закони се врши согледување на состојбите со законите кои 
се применуваат во правниот систем на Република Северна Македонија дали регулираат 
прашања кои се однесуваат на собирањето, обработката, чувањето, користењето и 
доставувањето на лични податоци и какво е нивното ниво на усогласеност со одредбите 
од Законот за заштита на личните податоци.

Проценка на влијанието на законите од аспект на заштитата на личните податоци се 
спроведува за предлог на законите кои се доставуваат до Владата на Република Северна 
Македонија за разгледување и утврдување, со исклучок на законите за ратификација на 
меѓународни договори, предлог Буџетот на Република Северна Македонија и Законот за 
извршување на Буџетот на Република Северна Македонија. Притоа, предлог на законите 
може да се однесуваат на промени (изменувања и дополнувања) на постојни закони кои се 
усогласуваат со Законот за заштита на личните податоци или на нови закони кои се 
предлагаат да се донесат од страна на министерствата.

Преку процесите на претходна консултација со Агенцијата им се олеснува на органите 
на државната власт и државните органи при изработувањето на предлог законите или на 
подзаконските акти да ги имплементираат најдобрите практики и вредности за заштита на 
личните податоци според правилата предвидени во Законот за заштита на личните 
податоци. 

2. Процеси за хармонизација на секторската легислатива

2.1 Планирање на процесот

2.1.1. Критериуми за идентификување на релевантни закони

Првиот чекор е проверка и идентификување дали одреден закон се однесува на 
собирањето, обработката, чувањето, користењето и доставувањето на лични податоци, 
односно дали вклучува било какви операции на обработка на личните податоци. Притоа, 

ако се утврди дека одреден закон не опфаќа прашања од областа на заштита на личните 
податоци (не вклучува било какви операции на обработка на личните податоци), тогаш 
нема потреба таквиот закон да биде хармонизиран со одредбите од Законот за заштита на 
личните податоци. Затоа, се препорачува министерствата да ги идентификуваат 
релевантните постојни закони што треба да се променат (изменат и дополнат) за да бидат 
усогласени со одредбите од Законот за заштита на личните податоци. 

Во случај на подготовка на нови закони во кои ќе има можности за вклучување на 
операции на обработка на личните податоци, одговорноста за усогласеноста на новото 
законско решение ја има министерството кое го предлага тој закон.

Поради тоа, корисна матрица за проверување која се препорачува за постоечки и нови 
закони кои се однесуваат на обработка на лични податоци се следните фазни критериуми 
преку кои се оценува дали се исполнети барањата кои произлегуваат од Законот за 
заштита на личните податоци, и тоа:

2.1.1.1. Правен основ за обработка на личните
податоци

(член 10 од Законот за заштита на личните податоци)

Според членот 10 став (1) алинеи 3 и 5 од Законот за заштита на личните податоци, 
обработката на личните податоци е законита, само ако и до оној степен доколку е 
исполнет најмалку еден од следните услови:

- обработката е потребна за исполнување на законска обврска на контролорот; или
- обработката е потребна за извршување на работи од јавен интерес или при вршење на 

јавно овластување на контролорот утврдено со закон.
Според ставот (3) на овој член, правниот основ за обработка на личните податоци во 

овие случаи мора да биде регулиран со закон, односно како законска обврска. Притоа, во 
законот задолжително се предвидуваат одредби за: условите кои ја одредуваат 
законитоста на обработката од страна на контролорот, целите на обработката, категориите 
на лични податоци кои се предмет на обработката, категориите на субјекти на личните 
податоци; субјекти на кои може да бидат откриени личните податоци, како и целите за кои 
се откриваат личните податоци, ограничувањата во однос на целите на обработка, 
периодот на чување, операциите и постапките за обработка, вклучувајќи и мерки за 
обезбедување на законска и правична обработка, а со цел да се исполни целта од јавниот 
интерес и да биде пропорционално на извршување на легитимната цел. Законот мора да 
содржи и процена на влијанието на заштитата на личните податоци за случаите 
предвидени во член 39 од овој закон.

За да може обработката на личните податоци да биде законита секогаш за тоа мора да 
постои одреден правен основ. Според воспоставениот систем во Законот за заштита на 
личните податоци, постојат два вида на правни основи за обработка на личните податоци.

Така, од една страна, во членот 10 став (1) алинеи 1, 2, 4 и 6 од Законот за заштита на 
личните податоци се утврдени одредени правни основи коишто може да се користат без 
потреба од понатамошно законско регулирање. Класичен пример за тоа е согласноста која 
ја дава субјектот на лични податоци за обработка на неговите лични податоци за една или 
повеќе конкретни цели. Притоа, најчесто, ваквите правни основи се карактеристични и се 
применуваат во приватниот сектор, а особено исполнувањето на договорни обврски 
(алинеја 2) или балансирањето на легитимните интереси (алинеја 6). 

А, од друга страна, во членот 10 став (3) алинеи 3 и 5 од Законот за заштита на личните 
податоци се утврдени одредени правни основи за обработка на личните податоци кои 
мора задолжително да бидат опфатени со понатамошни законски мерки. Овие законски 
одредби се однесуваат на обработката на личните податоци од страна на органите на 
државната власт и другите институции од јавниот сектор (јавни органи). Во овие случаи, 
потребно е да се утврдат конкретни нормативни решенија во соодветните секторски 
закони кои ја регулираат предметната материја. Ваквите норми мора да го дефинираат 
обемот на обработката на личните податоци во согласност со членот 10 став (3) од 
Законот за заштита на личните податоци, и тоа: „условите кои ја одредуваат законитоста 
на обработката, целите на обработката, категориите на лични податоци кои се предмет на 
обработката, категориите на субјекти на лични податоци, правните субјекти на кои може 
да им бидат откриени личните податоци и целите за кои се откриваат личните податоци, 
ограничувања на целите на обработката, периодот на чување, операциите и постапките за 
обработка, вклучувајќи и мерки за обезбедување на законска и правична обработка, а со 
цел да се исполни целта на јавниот интерес и да биде пропорционално на извршување на 
легитимната цел“. 

Тука, мора посебно да се нагласи во однос на јавните органи дека согласноста не може 
да се користи како правен основ за обработка на личните податоци. Имено, еден проблем 
е тоа што согласноста може да биде повлечена во секое време според правилата 
предвидени во членот 11 став (3) од Законот за заштита на личните податоци. А, друг 
проблем се јавува кога согласноста може да биде сомнителна како правен основ за 
обработка ако за тоа не постои вистинска доброволност од страна на субјектот на лични 
податоци. Таков би бил случајот, на пример кога обезбедувањето на некоја јавна услуга е 
условено со согласност на барателот/корисникот на услугата при што во овој случај 
согласноста не може да се примени како правен основ за обработка на личните податоци. 

2.1.1.2. Прилагодување на терминологијата

Термините што се користат во секторските закони треба да се прилагодат на термините 
(изразите) од Законот за заштита на личните податоци, за да се обезбеди правна сигурност 
и конзистентност. 

Доколку термините се различни од оние што се користат во Законот за заштита на 
личните податоци, тоа може да доведе до правна несигурност при применувањето на 
секторските закони. 

Членот 4 од Законот за заштита на личните податоци ги дефинира општите термини 
(изрази) што треба да се земат предвид во секторските закони кога се регулира материјата 
за заштитата на личните податоци. Доколку термините различно се користат во 
секторските закони тоа може да доведе до правна несигурност, на пример, кој е 
контролор, што е обработка на личните податоци, што е збирка на лични податоци, кој е 
корисник, кои се посебните категории на лични податоци?..... Исто така, доколку во 
секторските закони претходно се користеле други термини и дефиниции, тие мора да 
бидат прилагодени и усогласени со изразите дефинирани во членот 4 од Законот за 
заштита на личните податоци. 

На пример, членот 4 став (1) точка 2 од Законот за заштита на личните податоци го 
дефинира изразот „обработка на личните податоци“. Дефиницијата наведува одреден број 
на примери за операции за обработка, и тоа: собирање, евидентирање, организирање, 
структурирање, чување, приспособување или промена, повлекување, консултирање, увид, 
употреба, откривање преку пренесување, објавување или на друг начин правење достапни, 
усогласување или комбинирање, ограничување, бришење или уништување.“

Притоа, изразот „обработка“ опфаќа секоја операција или збир на операции коишто се 
извршуваат врз личните податоци. Оттука, кога обработката на лични податоци се 
регулира во некој секторски закон, мора јасно да се наведе дали соодветната законска 
одредба се однесува на сите видови на операции за обработка или само на конкретни 
(специфични) операции на обработка. 

Доколку законската одредба е наменета да ги опфати сите операции за обработка на 
лични податоци, тогаш може да се користи генеричкиот термин „процес“.

Ако намената на законската одредба е да дозволи само конкретни операции или видови 
на обработка, тогаш треба да се користат изразите на конкретните операции или видови на 
обработка наведени во членот 4 став (1) точка 2 од Законот за заштита на личните 
податоци (како што се „собирање“, „пренесување“...). Сепак, кога станува збор за 
конкретни предуслови под кои личните податоци може да се пренесуваат на трети страни 
(давање на користење), законските одредби што дозволуваат таков пренос треба 
конкретно да упатат на „пренос“, а не на обработка на личните податоци во генерална 
смисла. 

Ваквото нормирање се однесува и на законските одредби што го уредуваат периодот на 
чување којшто е потребен според членот 10 став (3) од Законот за заштита на личните 
податоци. Тука, терминот „бришење“ односно ,,уништување” може да се користи во 
комбинација со изразот - период на чување. 

2.1.1.3. Права на субјектите на лични податоци

Секогаш мора да се провери дали барањата од членот 27 од Законот за заштита на 
личните податоци се почитуваат и применуваат при ограничување на правата на 
засегнатите субјекти на лични податоци. Правата на субјектите на лични податоци не 
смеат да бидат ограничени во поголема мера од онаа што е дозволена според одредбите од 
членот 27 од Законот за заштита на личните податоци.

Правата на субјектите на лични податоци се утврдени во членовите од 16 до 26 од 
Законот за заштита на личните податоци. Во одредени услови, како што е предвидено во 
членот 27 од Законот за заштита на личните податоци, овие права можат да бидат 
ограничени. Притоа, членот 27 од Законот за заштита на личните податоци дозволува 
ограничување, но не и проширување на правата на субјектите на лични податоци.

Членот 27 од Законот за заштита на личните податоци дозволува „закон што е во сила“ 
да ги ограничи правата на субјектите на лични податоци. Од тоа произлегува дека сите 
ограничувања на правата на субјектите на личните податоци мора да бидат вклучени во 
конкретниот закон што ја регулира материјата. Обично тоа е истиот закон кој го 
пропишува правниот основ за обработка на личните податоци (види потточка 2.1.1.1. од 
овој дел). 

Меѓутоа, законските одредби со кои се ограничуваат правата на субјектите на лични 
податоци мора да ги исполнуваат деталните барања предвидени во членот 27 од Законот 
за заштита на личните податоци, и тоа:

1. ограничувањето мора да биде оправдано заради потребата за обезбедување на една 
или повеќе од целите наведени во ставот (1) на овој член и

2. законската одредба што го дефинира ограничувањето мора да ги исполни 
дополнителните барања наведени во ставот (2) на овој член. Тоа значи дека законската 
одредба што го дефинира ограничувањето мора конкретно да ги уреди прашањата кои 
што се однесуваат на пример на: целта на обработката, категориите на лични податоци, 
обемот на ограничувањата, итн. 

2.1.1.4. Други процедурални обврски

Секогаш се проверува дали секторскиот закон содржи конкретни обврски за 
одговорните јавни органи, односно дали е потребно да се вградат конкретни законски 
одредби (на пример: обврска за бришење, коригирање, или ограничување на обработката). 

Во функција за да се специфицираат барањата од Законот за заштита на личните 
податоци (особено барањата наведени во членот 9 од Законот за заштита на личните 
податоци - начела поврзани со обработката на лични податоци) може да се јави потреба во 
секторските закони да се регулираат конкретни обврски за јавните органи како 
контролори. Имено, особено тоа се однесува на обврската за бришење на личните 
податоци по истекот на периодот на нивно чување. Ваквите обврски треба да се 
спроведуваат по службена должност од страна на јавните органи, бидејќи таа обврска 
постои без оглед на фактот дали субјектот на лични податоци побарал остварување на 
неговото право за бришење на личните податоци или не. Таквите обврски не се сметаат 
како законски одредби за правата на субјектите на лични податоци, туку како стандарди за 
обработка на личните податоци во смисла на одредбите од членот 10 став (3) од Законот 
за заштита на личните податоци. На пример, обврската за дефинирање на периодот на 
чување на личните податоци и за нивно бришење по истекот на тој период произлегува од 
одредбите од членот 10 став (3) од Законот за заштита на личните податоци. Покрај ова, 
при дефинирање на периодот за чување на личните податоци не треба да се користи и 
терминологија која не е конкретна и мерлива во однос на целите поради кои се 
обработуваат личните податоци како пример: „од трајна вредност“ или „траен карактер“.

Затоа што, јавните органи како контролори мора да го почитуваат и применуваат 
начелото на отчетност утврдено во членот 9 став (2) од Законот за заштита на личните 
податоци. 

2.1.2 Критериуми за утврдување на приоритети меѓу секторските закони при нивна 
хармонизација

Во рамки на планирањето се препорачува министерствата како предлагачи да извршат 
категоризација на законите (постојни и нови) по приоритет кои ќе треба да се усогласат со 
одредбите од Законот за заштита на личните податоци. 

Во функција на категоризација на законите, министерствата ќе треба да извршат 
претходна проценка дали станува збор пред сè за обемна обработка на лични податоци, а 
при таа проценка ќе треба да ги земаат предвид, особено следните фактори:

- број на засегнати субјекти на лични податоци (физички лица), било да е конкретен 
број или процент од релевантното население,

- обем на лични податоци и/или опфат на различни категории на лични податоци што 
ќе се обработуваат,

- траење или непрекинатост на операциите на обработка на личните податоци,
- географски опсег на операциите за обработка на личните податоци.
Оттука, при операционализација на овие фактори, можат да се следат следните 

објаснувања, и тоа:
Што се подразбира под број на засегнати субјекти на лични податоци (физички лица), 

било да е конкретен број или процент од релевантното население? 
Ова подразбира за колкав број на физички лица ќе се собираат, обработуваат и чуваат 

лични податоци во конкретната евиденција/збирка на лични податоци. На пример: при 
воспоставување на евиденцијата, може бројот на физички лица за кои ќе се обработуваат 
лични податоци да се изрази во проценти (0,10 % или 5% од вкупното население во 
Република Северна Македонија или сл.).



Службен весник на РСМ, бр. 38 од 21.2.2022 година 

7 од 55

Што се подразбира под обем на лични податоци и/или опфат на различни категории на 
лични податоци што ќе се обработуваат?

Ова подразбира кои категории на лични податоци за конкретната евиденција/збирка на 
лични податоци ќе се собираат, обработуваат и чуваат за физичкото лице. На пример: 
дали ќе се собира име, презиме и адреса, или име, презиме, адреса, матичен број, податоци 
што се однесуваат на здравјето или име, презиме, адреса, матичен број, електронска 
пошта, број за контакт и сл. Оттука, ќе може да се оцени обемот односно опфатот т.е. 
сетот на лични податоци кои ќе се обработуваат, на пример сет од три категории на лични 
податоци кои не содржат посебни категории на лични податоци, сет од три категории на 
лични податоци кои содржат и посебни категории на лични податоци итн.

Што се подразбира под траење или непрекинатост на операциите на обработка на 
личните податоци?

Ова подразбира да се оцени временскиот период (траењето) на операциите на 
обработка на личните податоци, односно дали личните податоци за физичките лица ќе се 
обработуваат еднаш, двапати и/или трипати во период од еден или три месеци и после тоа 
се бришат/уништуваат личните податоци (инцидентна/повремена обработка), или тие 
континуирано се обработуваат односно се преземаат операции на обработка со определена 
динамика според целите поради кои се обработуваат личните податоци 
(континуирана/систематска обработка).

Што се подразбира под географски опсег на операциите за обработка на личните 
податоци?

Ова подразбира дали операциите за обработка на личните податоци на физичките лица 
се одвиваат на една определена локација/место/подрачје (на пример: во седиштето на 
контролорот), или пак се обработуваат на повеќе локации различни од седиштето во 
рамки на одредена општина, град или на целата територија на Република Северна 
Македонија, или се пренесуваат и во друга држава. 

Покрај ова, приоритет за усогласување со Законот за заштита на личните податоци ќе 
треба да им се даде на законите (постојни и нови) кои мора да содржат дополнително и 
проценка на влијанието на заштитата на личните податоци согласно членот 39 од Законот 
за заштита на личните податоци кој претставува показател за висок ризик за правата и 
слободите на физичките лица. 

2.2. Проверка на постојните закони

За да се реализира хармонизацијата на секторските закони, министерствата ќе треба да 
започнат процес на прегледување на постојните закони од нивниот ресор со цел да проверат 
дали законите ги исполнуваат и задоволуваат стандардите според одредбите предвидени во 
членот 10 став (3) од Законот за заштита на личните податоци. Во тој контекст, при 
прегледувањето треба да бидат опфатени и прописите (подзаконските акти) кои се донесени 
врз основа на тие закони, ако во нив се регулираат прашања кои се однесуваат на собирањето, 
обработката, чувањето, користењето и доставувањето на лични податоци. Тоа најчесто е 
случај, на пример со подзаконските акти во кои се пропишува содржината на разни 
евиденции (збирки на лични податоци), а кои евиденции содржат и одредени категории на 
лични податоци.

За олеснување на процесот на хармонизација, проверката на постојните закони 
министерствата ќе треба да ја вршат според елементите предвидени во Листата за 
проверка на постојни закони која е дадена во Прилог бр.1 и е составен дел на оваа 
методологија. 

Во Листата за проверка на постојни закони се образложуваат:

- операциите на обработка на личните податоци (природата, обемот, контекстот и 
целите);

- оценката од постоење на задолжителни одредби во законот според одредбите 
предвидени во членот 10 став (3) од Законот за заштита на личните податоци;

- причините за постоење на ограничувањето на правата на субјектите на лични 
податоци (ако е применливо) и

- заклучни согледувања за усогласеноста на законот со Законот за заштита на личните 
податоци.

По завршување на проверката, ако се јави потреба за усогласување на постојниот закон 
со Законот за заштита на личните податоци, тогаш министерството ќе треба да предложи 
негово изменување и дополнување по претходна направена Проценка на влијанието на 
законите од аспект на заштитата на личните податоци за да може да се конципираат 
соодветни норми во предлог на законот според правилата предвидени во одредбите на 
членот 10 став (3) од Законот за заштита на личните податоци.

2.3. Проценка на влијанието на законите од аспект на заштитата на личните 
податоци

Процесот на Проценка на влијанието на законите од аспект на заштитата на личните 
податоци по својата природа претставува низа на активности во која се спроведуваат 
проценка за неопходноста и пропорционалноста, односно анализи и се прибираат и 
проценуваат релевантни податоци за операциите на обработка на личните податоци, врз 
основа на кои се избира најдоброто решение за законска мерка при регулирање на 
одредена област во која се вклучени, особено операциите на собирање, обработка, чување, 
користење и доставување на лични податоци, а во функција на постигнување на целите на 
концептот предвиден за регулирање во предлог на законот.

Основна цел на процесот на Проценка на влијанието на законите од аспект на 
заштитата на личните податоци е да се добијат квалитетни и применливи законски мерки 
од можните начини и опции за регулирање на операциите на обработка на личните 
податоци, како и релевантни информации за предложениот начин за постигнување на 
целта (која мора да биде конкретна, јасна и легитимна) при обработката на личните 
податоци која се предлага да биде опфатена во предлогот на закон. Објективното 
спроведување на процесот на Проценка на влијанието на законите од аспект на заштитата 
на личните податоци придонесува кон рационално, ефективно и ефикасно спроведување 
на законот во однос на обработката на личните податоци, а со тоа и применување на 
начелата и вредностите за заштита на личните податоци утврдени во Законот за заштита 
на личните податоци.

Притоа, мора да се нагласи дека при проверување на законските мерки, Агенцијата ќе 
посвети особено внимание на неопходноста и пропорционалноста на предложената мерка 
според доставената проценка од страна на министерството како предлагач за тоа дали 
мерката е во согласност со начелата и стандардите за заштита на личните податоци 
утврдени во Законот за заштита на личните податоци.

Во тој контекст, министерството како предлагач особено да има предвид дека доколку 
проценката на неопходноста на предложената мерка е негативна, тогаш не може да 
продолжи со проценката односно да го спроведе и тестот за пропорционалност на истата, 
бидејќи нема да бидат исполнети условите кои се битни за утврдување дека мерката е во 
согласност со начелата поврзани со обработката на личните податоци утврдени во Законот 
за заштита на личните податоци.

Проценката на влијанието на законите од аспект на заштитата на личните податоци ќе 
треба да претставува составен дел и од процесот на планирање, подготвување, следење и 
евалуација на политиките и регулативата во министерствата во рамки на кои се 
изготвуваат и предлагаат текстовите на предлог на законите.

Дополнително, ако со предложените законски мерки ќе бидат опфатени и случаите 
предвидени во членот 39 од Законот за заштита личните податоци, министерствата се 
должни да изработат и Проценка на влијанието на заштитата на личните податоци според 
прописите донесени за спроведување на овие одредби од Законот за заштита личните 
податоци.

2.4. Претходна консултација

Со членот 40 став (4) од Законот за заштита на личните податоци се создадени правни 
можности органите на државната власт и државните органи кои изработуваат предлог 
закони (законски мерки) што ги усвојува Собранието на Република Северна Македонија 
или подзаконски акти (регулаторни мерки) што се темелат на таквото законодавство, а се 
однесуваат на обработката на личните податоци да се консултираат со Агенцијата за 
време на нивната изработка. Со други зборови да парафразираме: доколку Владата на 
Република Северна Македонија сака да предложи донесување на закон кој се однесува на 
обработката на личните податоци или доколку некој орган на државната власт или 
државен орган сака да донесе подзаконски акт што се заснова на закон, а се однесува на 
обработка на лични податоци, тие имаат можност да се консултираат со Агенцијата за 
време на процесот на изработка на таквите нормативни решенија. 

Од тие причини, членот 40 став (4) од Законот за заштита на личните податоци е важен 
од практична гледна точка при изработувањето на предлог законите или подзаконските 
акти да се применува од страна на органите на државната власт и државните органи уште 
во раните фази на изработување и предлагање на нормативни решенија, а кои ќе се 
однесуваат на обработката на личните податоци. 

Понатаму, најчести примери кои вклучуваат ,,обработка на лични податоци” 
(терминологија која што се користи во членот 40 ставот (4) од Законот за заштита на 
личните податоци), а кои можат да бидат опфатени со предлог законите или 
подзаконските акти се однесуваат на:

- задолжително собирање и чување на лични податоци;
- барање за пренос (давање на користење) или размена на лични податоци помеѓу 

органите на државната власт, државните органи или правните лица основани од државата 
за вршење на јавни овластувања, агенциите или другите тела;

- ограничување на правата на субјектите на лични податоци.
Во овие карактеристични случаи, препорачливо е задолжително консултирање со 

Агенцијата при изработувањето на предлог законите или подзаконските акти од страна на 
органите на државната власт и државните органи.

Во тој контекст, во функција на полесна комуникација со Агенцијата, органите на 
државната власт и државните органи консултацијата можат да ја вршат според Барањето 
за консултации при изработување на предлог закон или подзаконски акт кое е дадено во 
Прилог бр.3 и е составен дел на оваа методологија. Со Барањето за консултирање според 
членот 40 став (4) од Законот за заштита на личните податоци, органите на државната 
власт и државните органи задолжително го доставуваат и изготвениот предлог закон или 
подзаконски акт до Агенцијата. 

Притоа посочуваме на обврската која е предвидена во одредбите од членот 68 став (1) 
точка 12) од Деловникот за работа на Владата на Република Северна Македонија, кој 
уредува дека 

„Министерствата и другите органи на државната управа материјалите што ѝ ги 
доставуваат на Владата за разгледување, утврдување, односно донесување, претходно им 
ги доставуваат на мислење на надлежните, на соодветните и на заинтересираните органи 
на државната управата во зависност од природата на материјалот што се разгледува, а 
задолжително на:

Агенција за заштита на личните податоци, сите материјали, предлог законите, 
подзаконски акти и други предлог прописи од областа на заштита на личните податоци, 
односно кои се на било кој начин поврзани со заштитата на личните податоци.“

Оваа одредба од Деловникот за работа на Владата на Република Северна Македонија го 
гарантира учеството на Агенцијата во сите случаи на разгледување, утврдување или 
донесување на „материјали, предлог закони, подзаконски акти и други предлог прописи 
од областа на заштита на личните податоци“, а за кои одлучува Владата на Република 
Северна Македонија. 

Во таа насока, имајќи предвид дека сите предлог закони или подзаконски акти кои се 
однесуваат на обработката на личните податоци задолжително подлежат на мислење од 
страна на Агенцијата според одредбите од Деловникот за работа на Владата на Република 
Северна Македонија, можноста за претходна консултација по однос на истите, особено ќе 
го олесни и забрза процесот на нивно усогласување со Законот за заштита на личните 
податоци.

3. Практичност

Со практичните решенија во оваа методологија ќе им се овозможи на органите на 
државната власт и државните органи (посебно на министерствата како предлагачи на 
законите) да воспостават добри практики кои ќе бидат насочени кон континуирано 
усогласување на законите и другите прописи со кои се уредува собирањето, обработката, 
чувањето, користењето и доставувањето на лични податоци со начелата и вредностите за 
заштита на личните податоци предвидени во Законот за заштита на личните податоци, а 
во функција на транспонирање и хармонизирање со законодавството на Европската Унија. 

